
"Navarra, maneras de vivir" (Nafarroa, bizitzeko erak) kanpaina, bihar Baluarten egingo den Turismo Galako gai nagusia
Ekipamenduetara eta zentro kultural eta turistikoetara sartzeko doako sarrerak emango zaizkie turismo-ostatuetan lotan gelditzen diren pertsonei eta taldeei
Asteartea, 2009ko maiatzak 5.  Baluartek bihar asteazkena, maiatzak 6, V. Turismo Gala hartuko du; bertan “Nafarroako Erresuma” 2009 Turismo Sariak emango dira. Gaur goizean Kultura eta Turismo kontseilariak, Juan Ramón Corpas Mauleónek, eta Turismoko zuzendari nagusiak, Carlos Erce Eguarasek, Gala aurkeztu dute; halaber, krisiaren aurkako neurri berriak jakinarazi dituzte.
2009an Nafarroako produktu eta zerbitzu turistikoen salmentak bultzatzeko, bisitari berriak erakartzeko eta bezeroak fidel bihurtzeko, ekipamenduetara eta zentro kultural eta turistikoetara sartzeko doako sarrerak emango dira hiru kasutan: turismo-ostatutan bi gau edo gehiago igarotzen dituzten pertsonak, erregistratutako turismo-ostatutan bi gau edo gehiago igarotzen dituzten 25 pertsonatik gorako taldeak, eta turismo-ostatutan gau bat igarotzen eta bazkari edo afari bat egiten duten 35 pertsonatik gorako taldeak. 

Lehen bi kasuetan, bi gauren truke bisitari bakoitzari honakoa emango zaio: sustapenean sartuta dauden baliabide eta ekipamendu turistikoetarako doako lau bisita, eta sustapenean sartuta dauden jarduera turistikoetan sei euroko bi deskontu, egun berean jarduera batean ez metagarriak. Hirugarren kasuan, bisitariek erregistratutako tokiko edo eskualdeko bidaia-agentzia handizkari batekin hitzartu beharreko doako zerbitzu edo bisita turistiko bat izateko eskubidea ematen duen sustapen-oparia; doakoa izango da taldeko 175 euroraino edo 175 euroko deskontua izango du, zerbitzuak zenbateko hori gaindituz gero.

Krisiaren aurkako neurri horretara 1.250.000 euro bideratuko dira gehienez.   


Biharko Turismo Gala de Turismo “Navarra, maneras de vivir” (Nafarroa, bizitzeko erak) kanpainaren inguruan mugituko da. Elementu nagusiak turistek eta bisitariek Interneteko gizarte-sareetan eta komunikazio publikoko beste eremuetan jartzen dituzten Nafarroari buruzko argazkien erabilera da. Horrez gain, “Maneras de vivir” kanpainaren eslogana erabiltzen da, Leño taldearen izen bereko abestian oinarritua.


Galak emanaldiak, umorea eta zenbait sorpresa izango ditu. Halaber, laugarren urtez, Departamentuak, Nafarroako Turismo Kontseiluari erantzunez, sektorearen lana eskertzeko ematen dituen sariak  emango dira. Oraingo honetan, sarituak Plazaola Turismo Partzuergoa, Nafarroako Camping Elkartea, Cederna-Garalur Elkartea, Aire de Bardenas Hotela, Molino de Urdániz jatetxea eta CR Listen dira. Era berean, duela gutxi ostalaritza utzi duen José Luis Muniáin iruindarrari ohorezko aipamena ematea proposatu da.


2008an sarituak Erdialdeko Partzuergoa, Nafarroako Ostalaritzako Enpresaburuen Elkartea (AEHN), Baztan-Urdazubiko Donejakue Bidearen Adiskideen Elkartea, Huarte Baños de Fitero bainuetxea, Rodero jatetxea eta Senda Viva izan ziren. Ohorezko aipamena Los Iruñako musika-taldearentzat izan zen. 


2007an sarituak Iruñeko Udala, Nafarroako Ostalaritza Enpresaburuen Erakundea, Tuterako "Volatin" Ordena, Sagrario Goñi Michelena turismo enpresa-burua, 33 Jatetxea eta "Entre Vinos" turismo enologikoko agentzia izan ziren. Ohorezko aipamena Miguel de la Quadra Salcedorentzat izan zen.


2006an sarituak Aurizberri/Espinal Kontzejua, Almadieros de Navarra Kultur Elkartea, AC Hoteles, Túbal jatetxea eta Erreka Turismo Zerbitzuak izan ziren. Ohorezko aipamena José Luis Armendáriz Sainzentzat izan zen.  

Asteazkenean, 22:00etan Canal 6ek emango duen Galan, telebistako spot berriak aurkeztuko dira. Spotak maiatzaren 14tik aurrera ikusi ahalko dira telebistan, telebista autonomikoetan oinarritutako kanpainaren barne.


Halaber, Gobernuak eta egun abian dauden programek aurrera eramandako jarduera turistikoaren balantzea egingo da. Horiek Marketin Turistikoko Plan Integralean eta Produktu Turistikoen Garapenerako Planean jasoak daude, horiei beste plan batzuk gehitu behar zaizkielarik, turismo-ostatuak hobetu eta sortzearena, seinaleztatzearena eta prestakuntzarena, bestak beste,. Era berean, Nafarroa 2012 Planeko inbertsio berezien planean sartu diren turismoaren inguruko obrak aipatuko dira, horien artean Entzierroaren eta Sanferminen Gune Tematikoa dago. 


“Nafarroako Erreinua” Turismoak Nafarroaren aurkezpen orokorrean etea bere produktu berezienetan oinarritutako publizitate-kanpainak egiten ditu ohiko eta ezohiko komunikabideetan. 2008an orain arte Nafarroako turismoren historian egindako turismo-publizitateko plan handiena gauzatu zen. Ia hiru milioi euroko aurrekontuaz, bai merkatu nazionala bai nazioartekoa hartu zituen. Telebista, prentsa, irratia eta web-orria erabili ziren. Nazioarteko publizitatea Turespañarekin lankidetzan egin zen. 


Momentu honetan telebistako kanpaina berri bat hastear dago “Navarra, maneras de Vivir” (Nafarroa, bizitzeko erak) lemapean eta, aurrez adierazi den bezala, bisitariak berak dira protagonista.


2008an merkaturatzeari laguntzeko plana jarri zen abian Valentziako Erkidegoan, Katalunian eta Madrilen, besteak beste. Bestalde, Nafarroa ezagutzeko 22 bidai eman zitzaizkien komunikabideei eta 1,5 milioi liburuxka argitaratu ziren. Webak 1,2 milioi bisita jaso zituen, 8,1 milioi orri bai gehiago kontsultatuak izanez eta 2007arekin alderatuz %30 haziz. Edukiak italieraz eta nederlanderaz argitaratu ziren eta funtzionalitate eta atal berriak garatu ziren.  


Berrikuntzako programa nazionalen esparruan, Nafarroako turismo-sektoreak Turnavarra Enpresa Elkarte Berritzailea sortzeko lan egin du; bertan turismo-sektoreko elkarteek, berrikuntzako eta garapeneko sozietateek eta prestakuntzaren eta ezagutzaren munduko erakundeek parte hartzen dute. Eratu berri den Elkartearen xedea, arlo zehatzetan proiektuak aurrera eramatea da, horien artean: merkaturatzea, teknologia berriak, kalitatea, prestakuntza, ikerketa eta merkatu berrietan sartzea eta produktu turistikoak sortzea. 

